Meddwl am Marc


Marc Pennod 9  adnodau 38-41  

Mae pwy bynnag sydd ddim yn ein herbyn ni o’n plaid ni.

Pam fo Ioan a’r disgyblion yn bryderus?
Am fod “rhywun yn bwrw allan gythreuliaid yn dy enw di”  a dydy e ddim “yn un o’n criw ni.”(adn 38)

Beth sy’n eironig am eiriau Ioan o gofio am fethiant y disgyblion yn 9:18 i wneud yr un peth?  Ydy Ioan yn poeni mai defnyddio “dy enw di” mae’r person neu ydy e’n poeni’n fwy nad yw’r dyn 

                               “yn un o’n criw ni?”(adn 38)

· Roedd Iddewon Effesus hefyd wedi ceisio bwrw ysbrydion aflan allan yn enw Iesu, Actau 19:13-16 ond roedden nhw wedi methu. 

Cwestiwn: Ydy Ioan, heb yn wybod iddo, yn ceisio dweud wrth Dduw beth i’w wneud? Ydy e’n derbyn bod Duw yn medru defnyddio pobl eraill y tu allan i’w gylch bach e o ffrindiau? Ydy’r ‘gang mentality’ yn rhan o’n Cristnogaeth ni? Ac ydyn ni, heb yn wybod i ni efallai, yn ceisio dweud wrth Iesu sut ddyle fe weithio?
Dydy Iesu ddim yn siarad fel hyn o gwbl. Mae ganddo galon fawr sy’n tynnu pobl ato yn lle eu danfon oddi wrtho. Mae Iesu’n mynd ymhellach ac yn dweud os bydd rhywun yn rhoi rhywbeth mor fach â “diod o ddŵr” i berson  “am eich bod yn bobl y _______” (adn 41) y byddant yn derbyn eu gwobr. 
Cwestiwn: Beth sy’n bwysig wrth i ni helpu pobl? Ein hagwedd ni wrth eu helpu a’r ffaith ein bod yn gwneud rhywbeth yn enw Iesu neu’r ffaith mai’n criw ni yn unig sy’n medru gwneud pob dim?  Ydy geiriau Iesu heddiw yn ein herio i fynd ati i roi mwy na diod o ddŵr? 
Wnawn ni byth gytuno â phawb gant y cant ond dylai fod gennym yr un ysbryd ag oedd yn Iesu, ac yn falch fod pobl ar gael sy’n gwneud gwaith Duw yn ein byd. 

Gweddi: Diolch am yr holl bobl sy’n gwneud dy waith di heddiw. Am y bobl sy’n gweld angen pobl yng Nghymru a dros y dŵr, ac yn fodlon gwneud rhywbeth amdano yn dy enw di.  Amen 

